
ᓂᐲᑦ ᖃᐅᒪᓪᓗ ᓇᒥᑐᓐᓈᖅᑐᑦ ᐊᑯᕐᖓᑦᑎᓐᓂ. ᖃᐅᒻᒪᖅᑯᑎᓂᒃ 
ᖃᐅᒪᔪᓂᒃ ᑕᑯᕙᑦᑐᒍᑦ ᐃᒐᓛᒃᑯᑦ ᖃᐅᒪᔪᓂᒡᓗ ᐊᖅᓴᓂᕐᓂᒃ 
ᑐᓵᕙᑦᑐᑕ ᕿᒻᒥᓂᒃ ᒥᐊᒡᒎᖅᑐᓂᒃ ᖃᒧᑕᐅᔭᕐᕙᓗᖕᓂᓪᓗ. 

ᖃᐅᒪᖃᕆᐊᖃᖅᑐᒍᑦ ᑕᑯᔪᓐᓇᖁᓪᓗᑕ ᓂᐱᑕᖃᖅᖢᓂᓗ 
ᑐᓵᔪᓐᓇᖁᓪᓗᑕ. ᖃᐅᒪᓗ ᓂᐱᓗ ᑐᑭᓯᐅᒪᔪᓐᓇᕈᑎᒋᕙᕗᑦ 
ᓯᓚᕐᔪᐊᑦᑎᓐᓂᒃ.

ᐃᓱᒪᓚᐅᖅᓯᒪᕕᑦ ᑭᓲᒻᒪᖕᒑᑕ ᓂᐲᑦ ᖃᐅᒪᐃᓪᓗ, ᖃᓄᕐᓗ 
ᐊᑐᓲᖕᒍᒻᒪᖕᒑᑕ? 

ᑭᓲᕙ ᓂᐱ?
ᐃᓱᒪᒋᒋᐊᒃᑭᑦ ᐊᔾᔨᒌᖕᒋᑦᑐᑦ ᓂᐲᑦ ᓇᔪᖅᑕᕐᓂ: ᕿᒻᒦᑦ ᕿᓗᒃᑐᑦ,  
ᐊᓄᕌᖅᐸᓕᑦᑎᔪᖅ, ᐊᕐᓇᐃᑦ ᑲᑕᔾᔭᖅᑐᑦ, ᑎᓴᒪᓕᐅᑉ ᐊᐅᓚᐅᑎᕐᕙᓗᖕᒋᑦ.  
ᑕᐃᒎᑎᒃᓴᖅᑕᓕᒃ ᓂᐱᓄᑦ, ᓲᕐᓗ “ᓂᐱᖅᑯᖅᑐᔪᖅ” “ᓂᐱᒃᑭᑦᑐᖅ” 
ᐅᕝᕙᓘᓐᓃᑦ “ᖃᑕᐃᑦᑐᖅ” “ᖃᑎᑐᔪᕐᓗ.” ᑭᓲᖕᒪᑦ ᓂᐱ? 

ᓂᐱ ᐊᖅᑯᑎᖃᓲᖑᕗᖅ ᓯᓚᐅᑉ ᐅᔪᓛᕐᓂᖏᑎᒍᑦ. ᓂᐱ ᑐᓵᓕᖅᐸᒃᐸᕗᑦ 
ᐅᔪᓛᕐᓂᖅᑕᖃᓕᕌᖓᑦ ᓯᓚᒃᑯᑦ ᐊᓂᖅᑎᕆᔭᑦᑕ ᓇᕿᒻᒥᒃᓯᓂᖓᑕ 
ᓲᕐᓗ ᒪᓕᒃᑎᑐᑦ.

ᑕᑯᔭᒃᓴᐅᖃᑦᑕᖅᑐᑦ ᐃᓛᓐᓂ ᐅᔪᓛᕐᓃᑦ, ᓲᕐᓗ ᑯᑭᑦᑕᐹᑦ ᓴᕕᒐᐅᔭᖏᑦ 
ᑯᑭᒡᓗᒡᕕᐅᔭᕌᖓᑕ. ᐃᓛᓐᓂᓗ ᐃᒃᐱᒋᔭᒃᓴᐅᓲᖑᓪᓗᑎᒃ ᐅᔪᓛᕐᓃᑦ. 
ᐊᒡᒐᐃᑦ ᖁᖓᓯᕐᓅᕈᕕᐅᒃ ᓂᓪᓕᐊᓕᕐᓗᑎᓪᓗ, ᐃᒡᒋᐊᑦ ᐅᔪᓛᖅᑐᖅ 
ᐃᒃᐱᒋᔪᓐᓇᖅᑕᑦ.

ᐅᓇ ᐆᒃᑐᖅᓯᐅᒃ! 

ᐆᒧᖓ ᖃᐅᔨᓴᕐᓂᕐᒧᑦ ᐃᒃᐱᒋᓂᐊᖅᑕᑦ ᐅᔪᓛᕐᓂᖓ ᓂᐱᐅᑉ! 

ᑮᓇᐃᑦ ᐃᓗᐊᓅᕈᒃ ᐊᐅᒃᑕᔫᕐᒧᑦ ᐅᐊᓴᕐᕕᖕᒧᑦ. ᐱᖃᑏᑦ ᐊᒡᒐᒥᓂᒃ 
ᐃᓗᐊᓄᐊᖅᓯᑎᔾᔪᒃ ᐊᑖᓄᑦ ᐅᐊᓴᕐᕕᐅᑉ. ᓂᐱᖅᑯᖅᑐᓗᑎᑦ ᐅᖃᓪᓚᒋᑦ 
ᑮᓇᐃᑦ ᐃᓗᐊᓃᓪᓗᓂ. ᐱᖃᑎᕕᑦ ᐃᒃᐱᒋᔪᓐᓇᕋᔭᖅᑕᖓ ᐅᔪᓛᕐᓂᖓ 
ᓂᐱᕕᑦ!

ᐅᐊᑦᑎᐊᕈᑦᑎᐊᙳᖅᐸᑦ, ᑕᐅᖅᓰᖃᑎᒋᓗᒍ ᐊᑐᓂ  
ᐅᖃᓪᓚᖕᓂᐊᕋᔅᓯᒃ ᐅᐊᓴᕐᕕᐅᑉ ᐃᓗᐊᓂ ᐃᒃᐱᒋᓗᒍᓗ ᐅᔪᓛᖅᑐᖅ. 

ᓂᐱᐅᑉ ᐅᔪᓛᕐᓂᖏᑦ ᑕᑯᒃᓴᐅᖏᑦᑐᖅᑎᑐᑦ ᒪᓕᐅᖅᑰᔨᕗᑦ.

ᐃᓱᒪᙳᐊᕆᑦ ᑲᑕᐃᙳᐊᕐᓗᑎᑦ ᐅᔭᖅᑲᒥᒃ ᑕᓯᕐᒧᑦ. ᑕᑯᒐᔭᖅᑐᑎᑦ 
ᒪᓕᑯᓗᖕᓂᒃ ᐃᖏᕐᕋᔪᓂᒃ ᐅᔭᖅᑲᒥᒃ ᑲᑕᐃᕝᕕᒋᖅᑲᐅᔭᖅᐱᑦ 
ᐊᕙᓗᐊᒍᑦ. 

ᓂᐱᑦᑕᐅᖅ ᑕᐃᒫᔅᓴᐃᓐᓇᖅ ᐊᐅᓚᕗᖅ. ᓂᐱᐅᑉ ᒪᓕᒋᔮᖅᑕᖏᑦ 
ᓇᒧᑐᓐᓇᖅ ᐅᖓᒻᒧᑦ ᐃᖏᕐᕋᓲᑦ. ᓯᓚᐃᓐᓇᒃᑯᑦ ᐃᖏᕐᕋᔪᓐᓇᖅᑐᑦ 
ᓯᓚᒃᑯᑦ ᐃᒪᒃᑯᑦ, ᑕᖏᓕᒃᑎᒍᓪᓘᓐᓃᑦ. 

ᓂᐱᒥᒃ ᐆᒃᑐᕋᕐᓂᖅ
ᖃᐅᔨᓴᖅᑐᓕᕆᔩᑦ ᐆᒃᑐᕋᖃᑦᑕᖅᑐᑦ ᓂᐱᒥᒃ ᐊᑐᖅᖢᑎᒃ ᐆᒃᑐᕋᕈᑎᒥᒃ 
ᑕᐃᔭᐅᔪᓂᒃ ᓂᐱᐅᑉ ᓴᙱᓂᖓᓐᓂᒃ. ᐳᖅᑐᓂᖅᓴᐅᔭᕌᖓᑦ ᖃᐅᔨᓴᐅᑦ 
ᓂᐱᒃᑭᐅᓂᖅᓴᐅᖃᑦᑕᖅᑐᖅ.

ᐅᕝᕙᐅᑯᐊ ᓂᓪᓕᐊᒐᔪᒃᑐᑦ ᓂᐱᖏᑕᓗ ᓴᙱᓂᖏᑦ: 

  •	 ᓂᐱᑭᑦᑐᖅ ᐃᓯᔾᔪᖕᓂᖅ: 30 ᓂᐱᐅᑉ ᓴᙱᓂᖓ
  •	 ᖁᐊᒃᑯᕕᐅᑉ ᓂᓪᓕᐊᓂᖓ: 40 ᓂᐱᐅᑉ ᓴᙱᓂᖓ
  •	 ᒥᖅᓲᑎᑦ: 60 ᓂᐱᐅᑉ ᓴᙱᓂᖓ
  •	 ᐃᒐᓯᐅᒻᒨᖅᑐᖅ ᓄᓇᓯᐅᑦ: 80 ᓂᐱᐅᑉ ᓴᙱᓂᖓ
  •	 ᐃᙱᖅᑏᑦ ᕌᒃ ᑳᓐᓱᑦ: 110ᒥᑦ 140ᒧᑦ ᓂᐱᐅᑉ ᓴᙱᓂᖓ
  •	 ᓱᐴᔫᓕᒃ ᖃᖓᑕᓲᖅ: 120ᒥᑦ 140ᒧᑦ ᓂᐱᐅᑉ ᓴᙱᓂᖓ

ᓂᐱᖅᑯᖅᑐᓗᐊᖅᑐᑦ ᓯᐅᑎᑦᑎᓐᓄᑦ ᐊᑦᑕᕐᓇᖅᐳᑦ. ᑭᓱᓕᒫᑦ 
ᐅᖓᑕᐅᔾᔨᔪᑦ 85ᓂᒃ ᓂᐱᐅᑉ ᓴᙱᓂᖓᓂᒃ ᓯᐅᑎᐅᑉ 
ᐃᒐᓚᐅᔭᖓᓂᒃ ᓱᕋᐃᔪᓐᓇᖅᐳᑦ. ᑕᐃᒪᐃᓐᓂᖓᓄᑦ ᐃᖅᑲᓇᐃᔭᖅᑏᑦ 
ᓂᐱᒃᑭᐊᓗᖕᓂᒃ ᐊᐅᓚᐅᑎᓕᖕᓂᒃ ᐊᑐᕆᐊᖃᖃᑦᑕᖅᐳᑦ ᓯᐅᑏᖕᓄᑦ 
ᓴᐳᒻᒥᔭᐅᑏᖕᓂᒃ.

ᖃᐅᔨᒪᕕᑦ?

ᓂᐱ 
ᓱᒃᑲᓂᖅᓴᐅᖃᑦᑕᖅᑐᖅ 
ᐊᕗᖓᐅᔨᓂᖅᓴᐅᓪᓗᓂᓗ 
ᐃᒫᒍᕋᔭᕐᓂᕐᒥᓂᒃ 
ᓯᓚᐃᓐᓇᒃᑯᑦ. 
ᑕᐃᒪᐃᓐᓂᖓᓄᑦ 
ᕿᓚᓗᒐᐃᑦ 
ᐅᖃᖃᑎᒌᒍᓐᓇᖅᐸᒃᐳᑦ 
ᐅᖓᓯᒌᒃᑐᐊᓘᒐᓗᐊᖅᐸᑕ 
ᐃᒫᓂ.

ᓱᒃᑲᐃᓐᓂᖅᓴᐅᑐᐊᕌᖓᑦ ᓂᐱᐅᑉ ᓴᖑᐃᖓᓂᖓ, ᖃᑎᑐᓂᖅᓴᐅᖃᑦᑕᖅᑐᖅ. 
ᐃᓱᒪᒋᙳᐊᕈᒃ ᓂᐱᖅᑯᖅᑐᕙᓕᑎᔪᑦ ᑎᓴᒪᓕᐅᑉ ᐊᐅᓚᐅᑎᖏᑦ. ᐃᒪᓐᓇ ᑕᕝᕙ 
ᖃᑎᑐᕙᓕᑦᑎᓂᖅ ᓂᐱᖃᖅᐳᖅ:

ᖃᑕᐃᑦᑐᓪᓗ ᖃᑎᑐᔪᓪᓗ ᓂᐲᑦ
ᓂᐱᐅᑉ ᐃᖏᕐᕋᓂᖏᑦ ᐊᔾᔨᒌᖃᑦᑕᖏᒻᒪᑕ ᓂᐱᓄᑦ ᐊᔾᔨᒌᖏᑦᑐᓄᑦ. 
ᐃᓘᓐᓇᑎᒃ ᓂᐲᑦ ᐊᐅᓚᓂᖃᖃᑦᑕᖅᐳᑦ ᓴᖑᐃᐱᓗᒃᑐᑦ, ᐃᖏᕐᕋᓪᓗᑎᒃ 
ᖁᒻᒧᑦ ᐊᒻᒧᑦ. ᓂᐱ ᓱᒃᑲᓂᖅᓴᐅᑐᐊᕌᖓᑦ ᓴᖑᐃᖓᓐᓂᖓ, 
ᖃᑕᐃᓐᓂᖅᓴᐅᓕᖃᑦᑕᖅᐳᖅ. ᐃᓱᒪᒋᙳᐊᕈᒃ ᖁᐸᓄᐊᑯᓘᑉ 
ᐅᖃᓗᕋᐅᔭᕐᓂᖓ. ᑕᐃᒪᓐᓇ ᑕᕝᕙ ᖃᑕᐃᑉᐸᓕᑦᑎᓂᖅ ᓂᐱᖃᖅᐳᖅ:

ᖃᓄᖅ ᑐᓵᓲᖑᕕᑕ? 
ᖃᓄᖅ ᓂᐱᓂᒃ ᑐᓵᓲᖑᕕᑕ? 

ᐃᓄᖕᓄᑦ, ᑐᓴᕐᓂᖅ ᓂᓪᓕᐊᔪᒥᒃ ᐱᔭᕆᑐᕗᖅ ᓯᐅᑎᑦᑕ 
ᑭᓱᑯᑦᑎᓕᒫᖏᓐᓂᒃ ᐊᑐᕐᓂᖃᕐᓂᖏᓐᓄᑦ.

ᐅᕝᕙ ᑕᕝᕙ ᓯᐅᑎᑦᑕ ᐃᓗᐊ ᐋᖅᑭᒃᓯᒪᕗᖅ: 

ᓂᐊᖁᑦᑕ ᐃᓗᐊ

ᓂᐱᐅᑉ  

ᒪᓕᒋᔮᖅᑕᖓ

ᓯᐅᑎᐅᑉ ᓱᓪᓗᑯᑕᖓ

ᐃᒐᓚᐅᔭᖅ

ᓯᐅᑎᑦᑕ ᓴᓇᒪᓂᖓ ᐃᑲᔫᑎᐅᕗᖅ ᓂᐱᐅᑉ ᐃᖏᕐᕋᓂᖓᓂᒃ 
ᓯᐅᑎᐅᑉ ᑐᓵᔪᓐᓇᐅᑎᖓᓐᓄᑦ, ᓱᓪᓗᑯᑖᑯᓘᕗᖅ ᓂᐊᖁᑦᑕ ᐃᓗᐊᓂ. 
ᓱᓪᓗᑯᑕᑉ ᐃᓗᐊᓂ ᐅᕕᓂᒃ ᓂᕕᖓᔪᑯᓗᒃ ᐃᒐᓚᐅᔭᕐᒥᒃ ᑕᐃᔭᐅᔪᖅ. 
ᓂᐱᐅᑉ ᒪᓕᒋᔮᖅᑕᖓ ᑕᕝᕗᖓ ᑎᑭᑦᑕᕌᖓᑦ ᐅᔪᓛᕈᑎᓕᖅᐸᒃᖢᓂ. 
ᑕᒪᓐᓇ ᐊᔾᔨᒋᕙᐅᒃ ᐅᔭᕋᑦᑎᐊᖅ ᕋᐸᓕᐅᑉ ᑲᐅᒐᐃᓚᐅᖅᖢᓂ 
ᐅᔪᓛᕐᓂᕆᖃᑦᑕᖅᑕᖓᑐᑦ.

ᐃᒐᓚᐅᔭᐅᑉ ᐅᔪᓛᖅᑎᑦᑎᓂᖓ ᐱᖓᓱᑯᓗᖕᓂᒃ ᓴᐅᓂᑯᓗᖕᓂᒃ 
ᐅᔪᓛᖅᑎᑦᑎᓕᖅᐸᒃᐳᖅᑕᐅᖅ ᓂᐊᖁᑦᑕ ᐃᓗᐊᓂ. ᑕᒪᔾᔭ ᐅᔪᓛᕐᓃᑦ 
ᖃᐅᔨᒃᑲᐃᓕᖃᑦᑕᖅᐳᑦ ᖃᕋᓴᑦᑎᓐᓂᒃ, ᖃᕋᓴᖅᐳᓪᓗ ᑐᑭᓯᓕᖅᖢᓂ ᑭᓱᒥᒃ 
ᑐᓵᖕᒪᖔᑦᑕ. 

ᖃᐅᔨᒪᕕᑦ?

ᐃᓚᖏᑦ ᓂᕐᔪᑏᑦ 
ᓯᐅᑎᒃᑭᐊᓗᐃᑦ. ᐃᓱᒪᒋᒋᐊᕈᒃ 
ᐅᑭᐅᖅᑕᖅᑐᒥ ᐅᑲᓕᖁᑎᑦᑕ 
ᓯᐅᑎᖏᒃ. ᓯᐅᑎᑯᔅᓱᐊᓗᖏᖕᓄᑦ 
ᑐᓵᑦᑎᐊᕈᓐᓇᐅᑎᖃᖃᑦᑕᖅᑐᑦ. 
ᑐᓵᑦᑎᐊᕈᓐᓇᕐᓂᖏᑕ 
ᖃᐅᔨᒃᑲᖅᓯᒪᖃᑦᑕᖅᐸᐃᑦ 
ᐱᓇᓱᒃᑎᖏᓐᓄᑦ 
ᐱᔭᐅᓇᓱᓕᙱᒃᑲᓗᐊᕐᒪᖔᑕ. 

ᖃᐅᒪ ᑭᓲᕙ? 
ᓂᐱ ᑐᑭᓯᐅᒪᔪᓐᓇᐅᑎᑦᑕ ᓯᓚᕐᔪᐊᑦᑎᓐᓂᒃ ᐃᓚᒋᕙᐅᒃ. ᖃᐅᒪᑦᑕᐅᖅ 
ᐃᓚᒋᒋᕙᐅᒃ. ᖃᐅᒪᖃᕆᐊᖃᖅᑐᒍᑦ ᑕᑯᔪᓐᓇᖁᓪᓗᑕ 
ᓄᓇᕐᔪᐊᑦᑎᓐᓂᒃ. ᖃᐅᒪᑕᖃᕐᓂᖏᑉᐸᑦ, ᐅᓪᓗᖅᑕᖃᖃᑦᑕᕋᔭᙱᑦᑐᖅ 
ᐅᓐᓄᐊᒥᒡᓘᓐᓃᑦ. ᑕᖅᓴᖅᑕᖃᕋᔭᖏᒻᒪᕆᒃᑐᖅ. 

ᓂᐱᑐᑦ, ᖃᐅᒪ ᐃᖏᕐᕋᖃᑦᑕᕆᕗᖅ ᒪᓕᐅᔮᖅᑐᑎᑐᑦ. ᑭᓯᐊᓂᓕ 
ᓇᒧᑐᐃᓐᓈᓗᒃ ᐃᖏᕐᕋᙱᖔᖅᖢᓂ ᓂᐱᑐᑦ, ᖃᐅᒪᐅᑉ ᒪᓕᐅᔭᖏᑦ 
ᐊᑕᐅᑦᑎᒧᑦ ᐃᖏᕐᕋᖃᑦᑕᖅᑐᑦ. ᐃᓱᒪᒋᙳᐊᕈᒃ ᐃᒪᖅ ᑰᒃᑯᑦ 
ᐃᖏᕐᕋᔪᖅ. ᐃᒪᖅ ᑕᕝᕗᖓᑦᓴᐃᓐᓇᖅ ᐃᖏᕐᕋᖕᒪᑦ. 

ᑕᖏᓕᖕᒥᒃ ᐊᒡᕕᐊᖅᑐᖃᖅᐸᑦ,  ᖃᐅᒪ ᑖᓪᓕᖅᑕᐅᓯᒪᖕᒪᑦ. 
ᑕᐃᒪᓐᓇ ᑕᕝᕙ ᑕᕐᕋᖃᕈᓐᓇᕈᑕᐅᕙᒃᐳᖅ. ᑕᖏᓕᒃ ᑭᓱᑐᐃᓐᓇᖅ, ᓲᕐᓗ 
ᐃᒡᓗᕐᔪᐊᖅ ᑎᒦᓪᓘᓐᓃᑦ, ᖃᐅᒪᒥᒃ ᑕᓕᑎᑦᑎᓕᖅᐸᒃᐳᖅ.

ᖃᐅᒪ ᐃᓚᖏᓐᓄᑦ ᑲᔪᓯᔪᓐᓇᖅᐳᖅ. ᐃᓚᖏᑦᑎᒍᑦ ᑕᐳᖦᖢᒍ ᖃᐅᒪ 
ᑕᑯᔭᒃᓴᐅᖃᑦᑕᕐᒪᑦ ᐃᓗᒻᒧᑦ. ᐊᓕᒍᒃᑯᑦ ᑕᑯᔪᓐᓇᕋᑦᑕ. ᐃᒪᖅ 
ᑕᑯᕕᒋᔭᒃᓴᐅᒋᓪᓗᓂ. ᑕᐃᒪᐃᓐᓂᖓᓄᑦ ᐃᒐᓛᒃᑰᕈᓐᓇᖅᐳᖅ ᖃᐅᒪ. 

ᖃᐅᒪᑦᑕᐅᖅ ᑎᔾᔭᓪᓚᒍᓐᓇᕆᕗᖅ, ᓂᐱᑎᑐᑦᑎᐊᖅ. ᖃᐅᒪᐅᑉ 
ᐅᑎᕐᔭᕈᓐᓇᕐᓂᖓ ᑕᐃᕙᕗᑦ ᑕᕐᕋᕐᒥᒃ. ᖃᐅᒪ ᑕᕐᕋᖃᕈᓐᓇᖅᐳᖅ 
ᐃᒐᓛᒃᑯᑦ ᓂᓚᒃᑯᓪᓗ ᕿᓪᓕᖅᓯᑎᑦᑎᓪᓗᓂ.

ᖃᐅᔨᒪᕕᑦ?

ᑕᖅᑭᖅ 
ᑕᕐᕋᖃᕈᓐᓇᖅᑐᖅ. 
ᖃᐅᒪᒥᒃ 
ᓯᕿᓂᕐᒥᙶᖅᑐᒥᒃ 
ᑎᔾᔭᓪᓚᐃᖃᑦᑕᕐᒪᑦ. 
ᑕᐃᒪᐃᓐᓂᖓᓄᑦ 
ᑕᖅᑭᖅ 
ᖃᐅᒪᖅᑰᔨᕙᒃᐳᖅ. 

ᑕᖅᓴᐃᑦ ᖃᐅᒪᔪᒥ
ᖃᐅᒪᔪᖅ ᑕᑯᖃᑦᑕᖅᑕᕗᑦ ᓯᕿᓂᕐᒥᑦ ᖃᐅᒻᒪᖅᑯᑎᒥᓪᓘᓐᓃᑦ 
ᖃᐅᓪᓗᖅᑰᔨᓪᓗᓂ, ᐊᔾᔨᒌᙱᑦᑐᐊᓗᖕᓂᒃ ᑕᖅᓴᓕᐅᒐᓗᐊᑦ ᐊᑐᓂ ᑕᖅᓴᐃᑦ 
ᑕᕝᕙᓂᑦᓴᐃᓐᓇᐅᙱᑦᑐᖅ ᐃᒋᕐᕋᖃᑦᑕᖅᑐᑦ ᓴᖑᐃᐱᓗᒃᑐᑦ. 
ᓇᐃᓐᓂᖅᓴᐃᑦ ᓴᖑᐃᐱᓗᐃᑦ ᑐᖑᔪᐊᖓᔪᑦ. ᑕᑭᓂᖏᑦ ᒪᓕᒃᖢᒋᑦ
ᓴᖑᐃᐱᓗᐃᑦ ᑕᒃᖠᕙᓪᓕᐊᓲᖑᕗᑦ, ᖃᐅᒪᐅᑉ ᑕᖅᓴᖓ ᐊᓯᔾᔨᖅᖢᓂ ᐅᑯᓄᖓ 
ᑐᖑᔪᖅᑐᖅ, ᐆᔭᐅᔭᖅ, ᖁᖅᓱᖅᑐᖅ, ᐅᕕᓂᐅᔭᕐᓗ ᐊᐅᐸᖅᑐᕐᓗ. ᐊᐅᐸᕐᓂᖏᑦ 
ᐃᖏᕐᕋᓲᖑᓪᓗᑎᒃ ᓴᖑᐃᐱᓘᑉ ᑕᑭᓛᖓᑎᒍᑦ.

ᑕᖅᓴᐃᑦ ᐃᖏᕐᕋᔪᑦ ᐊᔾᔨᒌᙱᑦᑐᑎᒍᑦ ᒪᓕᐅᔮᖅᑐᒃᑯᑦ

ᖃᐅ

ᒪᓕᐅᔮᕐᓃᑦ ᑲᑎᙵᓕᕌᖓᑕ, ᑕᑯᖃᑦᑕᖅᑕᕗᑦ ᖃᐅᒪᖓ 
ᖃᐅᓪᓗᖅᑰᔨᓪᓗᓂ. ᐃᓛᓐᓂᓗ ᐊᕕᒃᑐᖅᓯᒪᔪᖅᑐᑦ ᑕᑯᔪᓐᓇᖅᓯᕙᒃᑭᓪᓗᑎᒍᑦ 
ᑕᖅᓴᓕᒫᑦ. ᑕᐃᒪᐃᑐᓐᓇᖅᑐᖅ ᑕᕝᕙ ᐊᔭᒍᑕᖅ. 

ᖃᐅᒪ ᓱᓇᑐᐃᓐᓇᖅᑎᒎᕌᖓᑦ, ᓲᕐᓗ ᑯᓯᒃᑯᑦ, ᖃᐅᒪ ᓂᐅᙵᒍᓐᓇᖅᐳᖅ. 
ᓂᐅᖓᓂᖓ ᓈᒻᒪᓈᑦᑎᐊᕌᖓᑦ, ᐊᑐᓂ ᒪᓕᐅᔮᖅᑐᑦ ᑕᑯᔭᒃᓴᕈᖃᑦᑕᖅᐳᑦ. 
ᖃᐅᒪ ᐊᐅᐸᖅᑰᔨᖃᑦᑕᖅᐳᖅ ᖁᓛᒍᑦ, ᐊᑎᑦᑎᐊᖓᒍᑦ ᐅᕕᓂᐅᔭᖅ, 
ᖁᖅᓱᖅᑐᖅ, ᐆᔭᐅᔭᖅ, ᑐᖑᔪᖅᑐᖅ, ᑭᖑᓪᓕᖅᐹᖅ ᑐᖑᔪᐊᖓᔪᖅ.

ᖃᐅᒪᓕᐅᕐᓂᖅ
ᖃᐅᒪᑦ ᐃᓚᖏᑦ ᐃᓕᖅᑯᓯᖅᓱᑐᐃᓐᓇᖅᐳᑦ, ᓲᕐᓗ ᓯᕿᓂᐅᑉ 
ᖃᐅᒪᓂᖓᑐᑦ. ᐃᑯᒪᑦᑕᐅᖅ ᖃᐅᒪᐅᔪᓐᓇᕆᕗᖅ. ᐃᑯᒪᑕᖃᓕᓲᖑᕗᖅ 
ᑭᓱᑐᐃᓐᓇᐃᑦ ᐃᑭᑕᐅᔭᕌᖓᒥᒃ ᓄᖑᑉᐸᓪᓕᐊᓕᓲᖑᖕᒪᑕ. ᐆᒻᒪᕆᖕᓇᖅᑐᒥᒃ 
ᓴᖅᑭᑦᑎᓲᖑᕗᖅ ᐆᓇᖅᑐᒥᒃ ᖃᐅᒪᒥᒡᓗ.

ᐃᓚᖏᑦ ᓂᕐᔪᑏᑦ ᑎᒥᒥᒍᑦ ᐃᓚᓖᑦ ᖃᐅᒪᔪᓐᓇᖅᑐᒥᒃ. ᓲᕐᓗ, 
ᐃᖃᓗᒃᑕᖃᕐᒪᑦ ᑕᐃᔭᐅᔪᒥᒃ ᐋᖕᓗᒥᒃ ᐃᒫᓂ ᑖᖦᖢᒥᐅᑕᐅᓪᓗᑎᒃ, 
ᑖᖏᓐᓇᐅᔭᑦᑎᐊᖅᑐᒥ. ᑕᒪᒃᑯᐊ ᐃᖃᓗᐃᑦ ᑎᒥᒥᒍᑦ ᖃᐅᒪᔪᓐᓇᕐᓂᖃᖅᐳᑦ 
ᖃᓂᖏᑕ ᖃᓂᒋᔭᖓᒍᑦ. ᒥᑭᓐᓂᖅᓴᐃᑦ ᖃᐅᒪᓂᕐᒧᐊᕆᐊᓕᓲᖑᕗᑦ 
ᑕᑯᑦᑎᐊᕈᒪᒧᑦ. ᐋᖕᓗ ᐃᖃᓗᐃᑦ ᓂᕆᔭᒃᓴᖅᑖᑲᐅᖅᑐᖃᑦᑕᖅᐳᑦ 
ᐅᐸᒍᑎᔪᓂᒃ!

ᖃᐅᒪ ᓴᓇᐅᒐᐅᔪᓐᓇᕐᒥᔪᖅ. ᐃᓄᐃᑦ ᓴᓇᔪᓐᓇᕐᒪᑕ ᖃᐅᒪᒥᒃ 
ᐅᐊᔭᒨᕆᐊᓕᖕᓂᒃ ᐊᑐᕐᓗᑎᒃ. ᐅᐊᔭᒨᖅᑐᑦ ᐊᖅᑯᓵᕌᖓᑕ ᑭᓱᒐᓚᐃᑦ 
ᐃᓚᐃᓐᓇᖏᑎᒍᑦ, ᖃᐅᒪᑎᑦᑎᓕᖃᑦᑕᖅᐳᑦ. ᑕᐃᒪᓐᓇ ᑕᕝᕙ 
ᖃᐅᒪᔪᓕᐅᖃᑦᑕᖅᐳᒍᑦ ᐃᑯᒻᒪᖅᑯᑎᑎᒍᑦ. 

ᖃᓐᓄᖅ ᑕᑯᓲᖑᕕᑕ?
ᑕᑯᔪᓐᓇᖁᓪᓗᑕ, ᖃᐅᒪᒥᒃ ᐃᓯᖅᑐᖃᕆᐊᖃᖅᐳᖅ ᐃᔨᑦᑎᓐᓄᑦ. 
ᖃᐅᒪ ᐃᔨᑦᑕ ᑕᑯᓐᓇᑎᖓᒎᓲᖑᕗᖅ. ᐃᔨᑦᑕ ᑕᑯᓐᓇᑎᖓ 
ᕿᕐᓂᕐᓂᕆᕙᐅᒃ ᐃᔨᑦᑕ ᕿᑎᐊᓃᑦᑐᖅ. ᐃᔨᑦᑕ ᐃᓗᐊᓂ 
ᐃᒡᒐᐅᔮᕐᓂᖃᕐᒪᑦ, ᓲᕐᓗ ᐃᒡᒐᓐᓃᑦᑐᑐᓪᓗ ᕿᙳᒻᒥᒐᐅᑎᓃᑦᑐᑐᓪᓗ. 
ᐃᒡᒐᐅᔮᕐᓂᖓ ᖃᐅᒪᒥᒃ ᐃᔨᐅᑉ ᐃᓗᐊᓅᖅᑎᑦᑎᖕᒪᑦ, 
ᑕᐃᔭᐅᔪᒥᒃ ᐃᔨᐅᑉ ᐃᓗᐹᕈᑕᖓᓂᒃ. 

ᑖᓐᓇ ᐃᔨᐅᑉ ᐃᓗᐹᕈᑕᖓ ᖃᕋᓴᕐᒧᑦ ᑐᕌᖅᑎᑦᑎᖃᑦᑕᖅᑐᖅ, 
ᖃᕋᓴᕐᓗ ᖃᐅᔨᑎᑦᑎᓕᖅᖢᓂ ᐃᔩᑦ ᓱᓇᒥᒃ ᑕᑯᖕᒪᖔᑦ. 
ᖃᕋᓴᐃᑦ ᑕᐃᒪᐃᑦᑐᓐᓇᕋᔭᙱᑦᑐᖅ ᖃᐅᒪᑕᖃᙱᑉᐸᑦ!

ᖃᐅᒪ

ᐃᓗᐹᕈᑕᖓ

ᐃᒡᒐᐅᔭᖅ

ᐃᔨᑦᑕ 
ᑕᑯᓐᓇᑎᖓ

ᐃᓚᖏᑦ ᓂᕐᔪᑏᑦ ᐃᔨᖃᖅᑐᑦ ᑖᖅᑐᒥ ᑕᑯᓐᓇᕈᑎᒋᔪᓐᓇᖅᑕᖏᓐᓂᒃ, 
ᖃᐅᒪᖃᑐᐃᓐᓇᖅᖢᑎᒃ ᐅᓪᓗᕆᐊᓂᒡᓗ ᑕᖅᑭᕐᒥᒡᓗ. ᓲᕐᓗ, ᐅᒃᐱᒡᔪᐊᑦ 
ᐃᔨᖃᕐᒪᑕ ᐊᖏᔪᓂᒃ ᖃᐅᒪᒥᒃ ᑕᑯᔪᓐᓇᕐᓂᖅᓴᓂᒃ ᐅᕙᑦᑎᓐᓂᑦ.

ᐋᓯᕙᐃᑦ ᐃᔨᖃᖅᑐᑦ ᑎᓴᒪᐅᔪᖅᑐᓂᒃ. ᑕᐃᒪᐃᓐᓂᕐᒥᓄᑦ ᖃᐅᒪᒥᒃ 
ᑕᑯᔪᓐᓇᖅᐳᑦ ᓇᑭᑐᐃᓐᓇᖅ, ᑕᑯᔪᓐᓇᕈᑎᒋᕙᐃᓪᓗ ᐊᑕᐅᑦᑎᒃᑯᑦ ᓇᒧᑐᐃᓐᓇᖅ.

ᖃᐅᔨᒪᕕᑦ?

ᐆᒻᒪᖅᑯᒻᒥᒃ 
ᐊᖅᑯᓵᖅᑐᖃᕌᖓᑦ 
ᐳᓪᓚᒃᑯᑦ ᑕᐃᔭᐅᔪᒃᑯᑦ 
ᓃᐋᓐᑯᑦ, 
ᖃᐅᒻᒪᒃᑎᑎᖃᑦᑕᖅᑐᖅ 
ᑕᖅᓴᓕᖕᒥᒃ 
ᐊᔾᔨᒌᙱᑦᑐᓂᒃ.

ᖃᐅᒪᐅᓪᓗ ᓂᐱᐅᓪᓗ ᓱᒃᑲᓂᖓ
ᓂᐱᓗ ᖃᐅᒪᓗ ᐃᖏᕐᕋᓲᖑᕗᑦ ᕿᓚᒥᐊᓗᒃ. 
ᐊᑕᐅᑦᑎᒃᑰᓲᖑᖅᑰᔨᔪᒃᓴᐅᒐᓗᐊᖅᐴᒃ. ᓲᕐᓗ, ᑕᑯᒐᔭᕈᕕᐅᒃ 
ᐱᖃᓐᓇᕆᔭᑦ ᐸᑦᑕᒃᑐᖅᑎᓪᓗᒍ ᑐᓵᓗᒍᓗ ᐊᑕᐅᑦᑎᒃᑯᑦ. ᑭᓯᐊᓂ ᖃᐅᒪ 
ᓱᒃᑲᓂᖅᓴᐅᓲᖑᕗᖅ ᓂᐱᒥᑦ. ᓂᐱ ᐃᖏᕐᕋᕙᒃᐳᖅ ᑭᓚᒦᑕᐅᑉ ᐊᕝᕙᓪᓗᐊᖓᓂᒃ 
ᐅᐊᔅᓯᐅᑉ ᑎᑦᑕᑯᓗᐊᒍᑦ. ᖃᐅᒪ ᐃᖏᕐᕋᓲᖑᕗᖅ ᓱᒃᑲᓂᖃᖅᖢᓂ 300,000 
ᑭᓚᒦᑕᓂᒃ ᐅᐊᔅᓯᐅᑉ ᑎᑦᑕᑯᓗᐊᒍᑦ. ᑕᒪᓐᓇ ᑐᑭᖃᖅᐳᖅ ᐃᒪᓐᓇ ᖃᐅᒪ 
ᒥᓕᐊᖏᖅᓱᖅᑐᒥᒃ ᓱᒃᑲᓂᖅᓴᐅᕗᖅ ᓂᐱᒥᑦ!

ᑕᑯᓐᓇᙳᐊᕆᑦ ᖃᖓᑦᑕᖅᑎᑕᒐᕐᓂᒃ ᖃᐅᒪᓂᒃ. ᑕᑯᑦᑕᐅᑎᒋᒐᔭᖅᑕᑦ 
ᖃᐅᒪ, ᐅᐊᑦᑎᐊᕈᙳᐊᕐᔪᒃᐸᑦ ᑐᓴᓕᑕᐃᓐᓇᕐᓗᒍ. ᑕᐃᒪᐃᑉᐸᒃᐳᖅ ᖃᐅᒪ 
ᑎᑭᐅᑎᓴᕋᐃᓐᓂᖅᓴᐅᓂᖓᓄᑦ ᓂᐱ ᓯᐅᑎᖕᓄᑦ ᑎᑭᐅᑎᓚᐅᖅᑎᓐᓇᒍ. 

ᑕᐃᒫᑦᑎᐊᖅᑕᐅᖅ, ᑲᓪᓕᖅᑐᒥᒃ ᑕᑯᖅᑳᕋᔭᖅᑐᑎᑦ ᑐᓴᓚᐅᕐᓇᒍ ᓱᓕ 
ᓱᒃᑲᓂᖅᓴᐅᓂᖓᓄᑦ. 

ᐅᖓᓯᖕᓂᖅ ᓯᓚᐃᓐᓇᕐᒥ ᐆᒃᑐᖅᑕᐅᓯᒪᖕᒪᑦ ᖃᐅᒪᐅᑉ ᐃᖏᕐᕋᓂᖓᑕ 
ᐊᕐᕌᒍᖏᑎᒍᑦ. ᐊᑕᐅᓯᖅ ᑲᐅᒪᐅᑉ ᐃᖏᕐᕋᓂᖓ ᐅᖓᓯᖕᓂᖃᖅᐳᖅ 
ᐅᖓᓯᒃᑎᒋᓂᐅᒐᔭᖅᑐᒧᑦ ᖃᐅᒪᐅᑉ ᐃᖕᒋᕐᕋᓂᕆᒐᔭᖅᑕᖓᒍᑦ ᐊᕐᕌᒍᒥ. 
ᓱᕐᓗ, ᐅᓪᓗᕆᐊᖅ ᓄᓇᕐᔪᐊᕐᒧᑦ ᖃᓂᓛᖅ, ᓯᕿᓂᐅᖏᓐᓂᖅᓴᖅ, 
ᑕᐃᔭᐅᔪᖅ ᐃᐅᓪᐸ ᓴᓐᑐᐊᕆᒥᒃ. ᑖᓐᓇ ᐅᖓᓯᒃᑎᒋᔪᖅ 
ᑎᓴᒪᐃᖅᓱᓪᓗᐊᖅᑐᒥᒃ ᖃᐅᒪᐅᑉ ᐃᖏᕐᕋᓂᖓᑐᑦ. ᑐᑭᖃᖅᐳᖅ ᑕᕝᕙ 
ᖃᐅᒪᐅᑉ ᐃᖏᕐᕋᓂᖓᑐᑦ ᐃᖏᕐᕋᓐᓂᕈᕕᑦ—ᓱᒃᑲᔪᕕᒡᔪᐊᕌᓘᓪᓗᓂ—
ᐊᕐᕌᒍᑦ ᑎᓴᒪᓄᑦ ᑎᑭᐅᑎᓇᓱᒃᑲᔭᖅᑐᑎᑦ ᐃᐅᓪᐸ ᓴᓐᑐᐊᕆᒧᑦ. 

ᓄᓇᕐᔪᐊᒥᑦ ᑕᖅᑭᕐᒧᑦ

ᐅᖓᓯᖕᓃᑦ

1.3 ᖃᐅᒪᐅᑉ ᑎᑦᑕᑯᓗᖏᑦ

ᓄᓇᕐᔪᐊᒥᑦ ᓯᕿᓂᕐᒧᑦ 8.3 ᖃᐅᒪᐅᑉ ᒥᓂᑦᓯᖏᑦ

ᓄᓇᕐᔪᐊᒥᑦ ᐃᐅᓪᐸ  
ᓴᓐᑐᐊᕆᒧᑦ

4.3 ᖃᐅᒪᐅᑉ ᐃᖏᕐᕋᓂᖓᑦ 

1.3 ᖃᐅᒪᐅᑉ ᑎᑦᑕᑯᓗᖏᑦ

8.3 ᖃᐅᒪᐅᑉ ᒥᓂᑦᓯᖏᑦ

4.3 ᖃᐅᒪᐅᑉ ᐃᖏᕐᕋᓂᖓᑦ 

ᑕᐅᑐᑦᑎᐊᕐᓂᖅ ᑐᓵᑦᑎᐊᕐᓂᖅ
ᐃᓚᖏᑦ ᐃᑲᔪᖅᑕᐅᔭᕆᐊᖃᓲᑦ ᑕᐅᑦᑎᐊᕈᓐᓇᖁᓪᓗᒋᑦ 
ᑐᓵᑦᑎᐊᕈᓐᓇᖁᓪᓗᒋᓪᓗ. ᐃᒡᒐᐃᑦ ᓴᓇᔭᐅᓚᐅᖅᓯᒪᕗᑦ 
ᑕᑯᑦᑎᐊᕈᓐᓇᖁᓪᓗᑕ, ᓯᕿᓐᓂᖅᑐᖅᓯᐅᑏᓪᓗ ᖃᐅᒪᓗᐊᖅᑐᓂᒃ 
ᑕᑯᔪᓐᓇᖁᓪᓗᑕ. ᐃᓚᖏᑦ ᐊᑐᖃᑦᑕᖅᑐᑦ ᐊᖏᓐᓇᖅᑐᓂᒃ 
ᕿᙳᒻᒥᒐᐅᑎᓂᒡᓘᓐᓃᑦ ᑕᑯᔭᖏᑦ ᐊᖏᓕᕚᓪᓕᖅᑯᓪᓗᒋᑦ.

ᐃᓚᖏᑦ ᑐᓵᔾᔪᑎᖃᖃᑦᑕᖅᑐᑦ ᑐᓵᔭᖏᑦ ᓂᐱᖅᑯᖅᑐᓂᖅᓴᐅᖁᓪᓗᒋᑦ ᐅᕝᕙᓘᓐᓂᑦ 
ᖃᓂᙳᑎᒥᒃ ᐊᑐᓲᖑᖕᒥᔪᑦ ᓂᐱᒥᓂᒃ ᓂᐱᖅᑯᖅᑐᓯᒋᐊᖁᔨᓪᓗᑎᒃ. ᓯᐅᒻᒥᒑᑦ 
ᐊᑐᖅᑕᐅᕙᒃᐳᑦ ᐃᓅᖃᑎᑦ ᐸᒡᕕᓵᖅᑕᐅᖁᓇᒍ ᑐᓴᕐᓈᖅᑐᖃᖅᑎᓪᓗᒍ. 

ᐱᒻᒪᕆᐅᕗᖅ ᓘᒃᑖᒧᑦ ᑐᓵᔪᓐᓇᕐᓃᓪᓗ ᑕᑯᔪᓐᓇᕐᓃᓪᓗ 
ᖃᐅᔨᓴᖅᑕᐅᖃᑦᑕᖅᐸᑕ ᖃᑯᑎᒃᑯᑦ. ᑐᓵᑦᑎᐊᖃᑦᑕᖏᒃᑯᕕᑦ 
ᑕᑯᔪᓐᓇᑦᑎᐊᖏᓪᓗᑎᓪᓗ, ᐃᑲᔪᖅᑕᐅᔭᕆᐊᖃᑐᐃᓐᓇᕆᐊᖃᖅᑐᑎᑦ 
ᑐᓵᑦᑎᐊᓕᖁᓪᓗᑎᑦ ᑕᐅᑐᑦᑎᐊᓕᖁᓪᓗᑎᓪᓗ. 

ᐃᓚᖏᑦ ᑕᑯᔪᓐᓇᙱᑦᑐᑦ ᑕᐅᑐᖏᑦᑑᕗᑦ. ᑐᓵᔪᓐᓇᙱᑦᑐᓪᓗ 
ᑐᓵᖏᑦᑑᓪᓗᑎᒃ. ᑐᓵᙱᑦᑐᓪᓗ ᑕᐅᑐᙱᑦᑐᓗ ᓇᖕᒥᓂᖅ ᐃᒃᐱᖕᓂᐊᓂᕐᒥᓂᒃ 
ᐊᑐᖃᑕᖅᐳᑦ ᑐᑭᓯᔪᓐᓇᖁᓪᓗᒋᑦ ᓄᓇᕐᔪᐊᑦᑎᓐᓂᒃ. ᓲᕐᓗ, ᑕᐅᑐᙱᑦᑐᑦ 
ᐅᖃᓕᒫᕈᓐᓇᕐᒪᑕ ᖃᑦᑎᓯᑎᓪᓛᓯᒪᔪᓂᒃ ᑎᑎᖅᑲᐅᔭᓂᒃ ᑕᐃᔭᐅᔪᓂᒃ 
ᐳᕋᐃᐅᓪᒥᒃ. ᑕᒪᒃᑯᐊ ᑕᐅᑐᙱᑦᑐᒧᑦ ᒪᐅᓇᒥᓄᑦ ᐃᒃᐱᖕᓂᐊᓂᕐᒥᓄᑦ 
ᖃᑦᑎᖕᓂᓪᓛᔪᑯᓗᖕᓂᒃ ᐊᒃᑐᐊᓪᓗᑎᒃ ᒪᒃᐱᖅᑐᒐᕐᒥ. 

ᐃᓄᐃᑦ ᐃᓚᖏᑦ ᑐᓵᙱᑦᑐᑦ ᑐᓵᑦᑎᐊᙱᑦᑐᓪᓘᓐᓃᑦ ᐆᒃᑐᕋᖅᐸᒃᐳᑦ ᐊᒡᒐᖕᒥᓄᑦ. 
ᒥᐊᓕᒐᕐᒥᐅᑦ ᐆᒃᑐᕋᕈᑎᖏᑦ ᐊᑐᖅᑕᐅᕙᒃᐳᑦ  ᐅᖃᕋᓱᒃᑐᓄᒃ ᑐᑭᓯᔭᐅᔪᒪᒧᑦ 
ᐊᒡᒐᖕᒥᓂᒃ ᐊᑐᖅᖢᑎᒃ ᑎᑎᖅᑲᓂᒃ ᑕᐃᓯᕙᓪᓕᐊᓪᓗᑎᒃ ᐆᒃᑐᕋᖅᖢᑎᒃ 
ᑮᓇᕐᒥᓄᓪᓗ ᖃᓄᐃᓕᖓᓂᖏᑦ ᓇᓗᓇᐃᖅᓯᓪᓗᑎᒃ. ᑕᓐᓇ ᓲᕐᓗ ᐅᖃᐅᓯᖅᑐᑦ 
ᐱᔭᐅᕙᖕᒪᑦ ᐃᒻᒥᒍᑦᑕᐅᖅ ᐊᑐᖅᑕᐅᔭᕆᐊᓕᖕᓂᒃ ᑕᒻᒪᖅᑕᙱᓪᓗᓂ 
ᒪᓕᒋᖃᖅᐸᖕᒥᔪᑦ ᐅᖃᓪᓚᒐᓱᒃᑎᓪᓗᒋᑦ.

34



35



ᖃᐅᔨᒪᕕᑦ?

ᕼᐊᓚᓐ ᑭᐊᓗ ᒥᐊᓕᒐᖑᓪᓗᓂ 
ᑐᓵᔪᓐᓇᕋᓂᓗ ᑕᐅᑐᖕᓇᓂᓗ. 
ᑐᓴᕈᓐᓇᕋᓂᓗ ᑕᑯᔪᓐᓇᕋᓂᓗ. 
ᓂᕕᐊᖅᓵᖑᓪᓗᓂ, 
ᐅᖃᖃᑎᖃᕈᓐᓇᖅᓯᔪᕕᓂᖅ  
ᐆᒃᑐᕋᖅᖢᓂ. ᐊᒥᓱᓂᒃ 
ᐅᖃᓕᒫᒐᓕᐅᖅᓯᒪᓕᖅᑐᕕᓂᖅ 
ᐃᓅᓂᕐᒥᓂ ᐊᒥᓱᐊᓗᖕᓄᓪᓗ 
ᓄᓇᕐᔪᐊᕐᒥ ᐱᕕᐊᕆᔭᐅᓪᓗᓂ.

ᓂᐱᓗ ᖃᐅᒪᓗ ᐊᕙᑎᑦᑎᓐᓃᑉᐳᑦ ᓇᒥᑐᓐᓇᖅ, ᓯᓚᒥᓗ ᓄᓇᑦᑎᓐᓂᓗ. 
ᐃᒃᐱᖕᓂᐊᓂᑦᑎᒍᑦ ᑐᓵᓂᒃᑯᓪᓗ ᑕᑯᔪᓐᓇᕐᓂᑦᑎᒍᓪᓗ ᑐᑭᓯᖃᑦᑕᖅᐳᒍᑦ 
ᓯᓚᕐᔪᐊᑦᑎᓐᓂᒃ, ᓂᕿᒃᓴᖅᓯᐅᕈᓐᓇᖁᓪᓗᑕ, ᐊᑦᑕᕐᓇᙱᑦᑐᒦᓪᓗᑕ 
ᐅᖃᖃᑎᒌᒍᓐᓇᖁᓪᓗᑕ. ᖃᐅᒪ ᓂᐱᓗ ᑐᑭᓯᐊᔾᔪᑎᒋᕙᕗᑦ ᓯᓚᕐᔪᐊᑦᑎᓐᓂᒃ.

ᓂᐲᑦ ᖃᐅᒪᓪᓗ ᓇᒥᑐᐃᓐᓈᖅᑐᑦ ᐊᑯᕐᖓᑦᑎᓐᓂ. 
ᖃᐅᒻᒪᖅᑯᑎᓂᒃ ᖃᐅᒪᔪᓂᒃ ᑕᑯᕙᑦᑐᒍᑦ ᐃᒐᓛᒃᑯᑦ 

ᖃᐅᒪᔪᓂᒡᓗ ᐊᖅᓴᕐᓂᓂᒃ ᑐᓵᕙᑦᑐᑕ ᕿᒻᒥᓂᒃ ᒥᐊᒡᒎᖅᑐᓂᒃ 
ᖃᒧᑕᐅᔭᕐᕙᓗᓂᓪᓗ. ᐅᖃᓕᒫᒐᖅ ᓇᓗᓇᐃᖅᓯᕗᖅ ᖃᓄᖅ 
ᓂᐲᑦ ᖃᐅᒪᓪᓗ ᑭᓲᒻᒪᖕᒑᑕ ᐊᒻᒪᓗ ᖃᓄᖅ ᐊᑐᕐᒪᖕᒑᑕ. 


